


[bookmark: _GoBack]ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ
ЗА ЗАШТИТА НА ЛИЧНИТЕ ПОДАТОЦИ 
Член 1
Во Законот за заштита на личните податоци („Службен весник на Република Северна Македонија“ бр. 42/20, 294/21 и 101/25) во членот 1 зборовите ,,правото на приватност во врска со обработката на личните податоци“ се заменуваат со зборовите, „заштитата на основните права и слободи на физичките лица во однос на обработката на нивните лични податоци“.
Член 2
Во членот 3 ставот (1) се менува и гласи:
„Одредбите од овој закон се применуваат врз обработката на личните податоци во контекст на активностите на контролорот или обработувачот кој е основан на територијата на Република Северна Македонија, без разлика дали обработката на личните податоци се врши на територијата на Република Северна Македонија или надвор од нејзините граници.“
Во ставот (2) во воведната реченица во третиот ред и во алинеја 1 во вториот ред зборот „од“ се заменува со зборот ,,во“.
Член 3
Во членот 4 став (1) во точката 8 зборовите „Обработувач на збирка на лични податоци се заменуваат со зборот „Обработувач“.
Член 4
Во членот 13 став (2) во точката 7) по зборот ,,од“ се додава зборот ,,значаен“.
По точката 9) се додаваат две нови точки 10)  и 11) кои гласат:
„10) обработката се извршува во контекст на развојот и работењето на систем за вештачка интелигенција или на модел на вештачка интелигенција согласно условите наведени во ставот (4) на овој член;
11) обработката на биометриските податоци е неопходна за целите на потврдување на идентитетот на субјектот на лични податоци (верификација), при што биометриските податоци или средствата потребни за верификација се под единствена контрола на субјектот на лични податоци“.
Точката 10) станува точка 12).
По ставот (3) се додава нов став (4) кој гласи:
„(4) За обработката наведена во точката 10) од ставот (1) овој член, задолжително се имплементираат соодветни организациски и технички мерки со цел да се избегне собирањето, како и друга обработка на посебните категории на лични податоци. Доколку и покрај имплементацијата на таквите мерки, контролорот идентификува посебни категории на лични податоци во базата на податоци што се користат за обука, тестирање или потврдување, или во системот за вештачка интелигенција или во моделот на вештачка интелигенција, контролорот е должен да ги отстрани тие податоци. Доколку отстранувањето на тие податоци бара несразмерен напор, контролорот во секој случај без непотребно одлагање ќе обезбеди ефикасна заштита на тие податоци од нивно користење за создавање на резултати, од нивно откривање или од нивно ставање на располагање на трети лица.“
Член 5
Во членот 31 во ставот (3) по зборовите „обработката на личните податоци“ се додаваат зборовите „кој е должен да одговори на прашањата“.

Член 6
Во членот 35 во ставот (1) на крајот на реченицата точката се брише и се додаваат зборовите „утврдени со закон“.
По ставот (1) се додаваат два нови става (2) и (3), кои гласат:
„(2) Контролорот и обработувачот и нивните овластени претставници се должни да ги преземат сите дејствија, мерки и активности за постапување по барањето од ставот (1) на овој член и најдоцна во рок од 15 дена од денот на добивањето на барањето да ја известат Агенцијата.
(3) Во случај на неостварување соработка со Агенцијата според одредбите на овој член, за истото се поведува прекршочна постапка согласно одредбите на овој закон.“
Член 7
По членот 36 се додава нов член 36-а кој гласи:
,,Евиденција на авторизираниот пристап
Член 36-а
(1) Контролорот и обработувачот се должни да воспостават евиденција на авторизираниот пристап особено во случај кога се врши обемна обработка на категории на лични податоци во автоматизирани системи за обработка на лични податоци или каде што основните активности се состојат од операции на обработка кои поради својата природа, опсег и/или цели бараат во голема мера редовно и систематско следење на субјектите на лични податоци или кога со проценката на влијанието или со анализата на ризиците се идентификувале ризици кои може ефективно да се управуваат со воспоставување на оваа евиденција или доколку е предвидено со закон, при што во евиденцијата се чуваат записи за операциите на обработка најмалку за: собирање, промена, увид, откривање, вклучувајќи и пренесување, бришење и други операции на обработка предвидени со закон.
(2) Евиденцијата на авторизираниот пристап од ставот (1) на овој член треба да ги содржи особено следните податоци: име и презиме на лицето коешто ја извршило операцијата за обработка, работната станица од каде се пристапува до информацискиот систем, датум и време на пристапување, лични податоци кон кои е пристапено, видот на пристапот со операциите кои се преземени при обработка на податоците, запис за авторизација за секое пристапување, запис за секој неавторизиран пристап и запис за автоматизирано отфрлање од информацискиот систем. Контролорот и обработувачот може да определат и дополнителни содржини на евиденцијата, земајќи ја предвид проценката на влијанието или анализата на ризиците на обработката на личните податоци.
(3) Евиденцијата на авторизираниот пристап од ставот (1) на овој член се користи само за цел на верификација на законитоста на обработката, внатрешна проверка или други контроли или проверки од страна на Агенцијата или други надлежни органи согласно закон, обезбедување на интегритет и безбедност на личните податоци и да се коригираат грешките кои може да настанат при функционирање на информацискиот систем или обработката на личните податоци.
(4)Контролорот и обработувачот се должни на барање на Агенцијата да и обезбедат пристап до евиденцијата на авторизираниот пристап од ставот (1) на овој член.
(5) Евиденцијата на авторизираниот пристап од ставот (1) на овој член се чува три години сметано од крајот на календарската година во која се евидентирани операциите за обработка, освен ако со друг закон поинаку не е определено. Кога проценката на влијанието или анализата на ризиците, идентификувала ризик со кој може ефективно да се управува со продолжување на периодот на чување, тогаш евиденцијата на авторизираниот пристап од ставот (1) на овој член може да се чува најмногу пет години сметано од крајот на календарската година во која се евидентирани операции за обработка“.
Член 8
Во членот 40 во ставот (5) на крајот на реченицата точката се брише и се додаваат зборовите „во случај кога основните активности на контролорот се состојат од операции за обработка, кои поради својата природа, обем, контекст и цели на обработка, бараат во голема мера обемна обработка на лични податоци, вклучувајќи и редовно и систематско следење на субјектите на лични податоци“.
Ставот (6) се брише.
Член 9
Во членот 43 став (1) во точката (в) зборовите ,,каде што е потребно,“ се бришат.
Член 10
Во членот 48 ставот (2) зборовите „во земја членка на НАТО“ се бришат.
Ставот (3) се менува и гласи:
„Во случај на пренос на лични податоци според одредбите од оваа глава, контролорот или обработувачот е должен да изврши проценка на влијанието за вршење на пренос од аспект на заштитата на личните податоци пред да започнат операциите за пренос на личните податоци во трета земја.“
Член 11
Во членот 49 во ставот (1) на крајот на реченицата се додаваат зборовите: „при што за таквиот пренос не е потребно посебно одобрение за контролорот или обработувачот од страна на Агенцијата.“
Ставот (4) се менува и гласи:
„По оценување на соодветноста на степенот на заштита, Агенција, преку одлуката за соодветност, одлучува дека третата земја или меѓународната организација обезбедува соодветен степен на заштита на личните податоци според ставот (2) на овој член. Во одлуката за соодветност се предвидуваат механизми за периодично преиспитување, најмалку на секои четири години, при што се земаат предвид сите релевантни промени во третата земја или меѓународната организација. Во одлуката за соодветност се одредува неговата територијална примена и, доколку е применливо, се наведуваат независните надзорни органи или тела предвидени во точка (б) од ставот (2) на овој член. 
По ставот (4) се додаваат шест нови става (5), (6), (7), (8), (9) и (10) кои гласат:
„(5) Агенцијата континуирано го следи развојот на случувањата во третите земји и меѓународните организации кои би можеле да влијаат врз спроведувањето на одлуките донесени во согласност со ставот (3) на овој член. 
(6) Ако постојат релевантни информации, особено по донесувањето на одлуката од ставот (3) на овој член, дека третата земја или меѓународната организација повеќе не обезбедува соодветен степен на заштита на личните податоци според ставот (2) на овој член, доколку е потребно, Агенцијата ја става вон сила, ја менува или ја суспендира примената на одлуката од ставот (3) на овој член со друга одлука која нема ретроактивно дејство. 
(7) Агенцијата може да започне консултации со третата земја или меѓународната организација со цел коригирање на состојбата која што довела до одлуката донесена во согласност со ставот (6) на овој член.
(8) Одлуката од ставот (6) на овој член Агенцијата ја донесува без да се доведат во прашање преносите на лични податоци до третата земја или меѓународната организација во согласност со одредбите од членовите од 50 до 53 од овој закон.
(9) Агенцијата објавува список на трети земји и меѓународни организации во „Службен весник на Република Северна Македонија“ и на својата веб страница, а за кои одлучила според ставовите (3) и (6) на овој член.
(10) Одредбите од овој член се применуваат и во случај кога Агенцијата ќе ги прифати одлуките за соодветност донесени од страна на Европската комисија. “
Член 12
Во членот 50 во ставот (1) по зборот „имаат“ се додаваат зборовите „извршни права и“.
Член 13
Во членот 54 во точката (б) зборот „претставки“ се заменува со зборот ,,барања“.
Член 14
Во членот 55 во ставот (1) зборовите „членот 49 став (3),“ се бришат.
Член 15
Членот 56 се менува и гласи:
„Начинот на оценување на соодветниот степен на заштита на личните податоци според членот 49 од овој закон, начинот на изработување на проценка на влијанието за вршење на пренос од аспект на заштитата на личните податоци, формата и содржината на образецот на барањето за добивање на одобрение за пренос за случаите од членот 50 став (3) и членот 51 од овој закон и начинот на водење на евиденција за одобренијата го пропишува директорот на Агенцијата.“
Член 16
Во членот 58 во ставот (3) зборовите ,,да внимаваат на“се заменуваат со зборовите ,,да се воздржуваат од“.
Член 17
Во членот 59 по ставот (11) се додаваат два нов става (12) и (13) кои гласат:
„(12) На директорот на Агенцијата му се исплатува плата утврдена со коефициентот за утврдување на платата на потпретседател на Собранието на Република Северна Македонија утврден со законот со кој се утврдуваат платите на избраните и именувани лица.
(13) На заменик директорот на Агенцијата му се исплатува плата утврдена со коефициентот за утврдување на платата на пратеник во Собранието на Република Северна Македонија во согласност со законот со кој се утврдуваат платите на избраните и именувани лица.“
Член 18
Во членот 60 став (1) во точката 6) точката и запирката се заменуваат со точка, а точките 7) и 8) се бришат.
Член 19
Во членот 66 став (2) точка (3) зборовите „заедно со мерките или наместо мерките кои се наведени во овој став,“ се бришат.
Во ставот (3) во точката (г) бројот „40“ се заменува со бројот „44“.
Во ставот (7) по зборот „одлуки“ се додаваат зборовите „предупредувања, наредби,“.
Во ставот (8) по зборот „Одлуките“ се додаваат зборовите „предупредувањата, наредбите,“.
Член 20
Во членот 67 по зборот „предлози“ се додаваат зборовите „иницијативи, предупредувања, наредби,“.
Член 21
Во членот 68 во ставот (1) по зборот „закон“ се става точка и зборовите до крајот на реченицата се бришат.
Член 22
Во членот 69 во ставот (1) по зборот „евиденција“ се додаваат зборовите „која ги содржи следните категории на лични податоци: име и презиме, контакт телефон и електронска адреса.“, како и нова реченица која гласи: „Податоците од оваа евиденција се чуваат една година сметано од денот на истекот на важноста на издадениот сертификат.“
По ставот (7) се додава нов став (8) кој гласи:
„(8) Определените вработени за спроведување на обуката од ставот (7) на овој член, имаат право на надоместок според реалните трошоци потребни за реализирање на обуката, при што висината на надоместокот се утврдува со акт на директорот на Агенцијата.“
Член 23
Членот 71 се брише.
Член 24
Членот 76 се менува и гласи:
„(1) Стручните, нормативно - правните, управните, управно - надзорните, супервизорските, материјално - финансиските, сметководствените, информатичките и другите работи на Агенцијата ги врши стручна служба чија внатрешна организација, делокруг на работа и услови за вработување поблиску се уредуваат со актите за внатрешна организација и систематизација на работните места.
(2) Вработените во Агенцијата, освен помошно - техничките лица имаат статус на административни службеници во согласност со прописите за административни службеници и одредбите на овој закон (во натамошниот текст: вработени).
(3) Стручната служба ги извршува работите од својот делокруг на работа самостојно и непристрасно, придржувајќи се кон одредбите на овој закон и прописите донесени врз основа на него. Со стручната служба раководи генерален секретар на Агенцијата кој се назначува согласно прописите за административни службеници.
(4) Актите за внатрешна организација и систематизација на работните места на Агенцијата, целосно самостојно, независно и без влијание од други органи на државната власт, ги донесува директорот на Агенцијата, според одредбите на овој закон. Актите за внатрешна организација и систематизација на работните места на Агенцијата се изработуваат согласно прописите за административни службеници и прописите за вработените во јавниот сектор и се доставуваат во форма на информирање до Министерството за јавна администрација.
(5) Вработувањето, унапредувањето и засновањето работен однос во Стручната служба, во рамките на обезбедените финансиски средства во разделот на Буџетот на Република Северна Македонија наменет за Агенцијата се вршат во согласност со прописите за административните службеници, а без претходна согласност или мислење предвидено со закон.
Член 25
По членот 76 се додаваат два нови члена 76-а и 76-б кои гласат:
Работни односи
Член 76-а
(1) Во однос на вработувањето, унапредувањето, правата, должностите и одговорностите, како и другите прашања во врска со работниот однос на вработените во Агенцијата, непосредно се применуваат одредбите на овој закон.
(2) За прашањата кои се однесуваат на работниот однос на административните службеници, а кои не се уредени со овој закон, соодветно се применуваат и прописите за административните службеници и општите прописи за работните односи.
(3) По исклучок од ставовите (1) и (2) на овој член, за прашањата кои се однесуваат на работниот однос на административните службеници, а кои не се уредени со овој закон, со Законот за административните службеници и Законот за вработени во јавниот сектор, се применуваат општите прописи за работните односи.
(4) Во однос на прашањата кои се однесуваат на работниот однос на помошно - техничките лица вработени во Агенцијата кои немаат статус на административни службеници, соодветно се применуваат одредбите на овој закон, прописите за вработените во јавниот сектор и општите прописи за работните односи. 
Пополнување на работни места
Член 76-б
(1) Агенцијата ги пополнува работните места на административните службеници и другите вработени, врз основа на Годишен план за вработувања кој го донесува директорот на Агенцијата најдоцна до крајот на тековната година, за следната календарска година, а според финансиските средства на Агенцијата.
(2) Годишниот план за вработување согласно овој закон го донесува директорот на Агенцијата без претходна согласност или мислење утврдени со закон.
(3) Постапките за пополнување на работните места (вработување, унапредување и мобилност преку распоредување или преземање), се спроведуваат во согласност со прописите за административните службеници, прописите за вработените во јавниот сектор или општите прописи за работните односи, освен доколку за одредени прашања со овој закон не е поинаку уредено.“ 
Член 26
Насловот пред членот 77 и членот 77 се менуваат и гласат:
„Месечна плата, надоместоци и награди
Член 77
(1) Вработените во Агенцијата имаат право на плата, надоместоци на плата и додатоци на плата во согласност со прописите за административни службеници и одредбите на овој закон. Платата на вработените во Агенцијата, надоместоците на плата и додатоците на плата се обезбедуваат од Буџетот на Република Северна Македонија и од сопствените приходи согласно одредбите од овој закон.
(2) Заради специфичната природа на работните задачи, обемот на работа, посебностите при извршувањето на специфичните должности и овластувања, постоење на висок ризик, доверливост и прилагодувањето на пазарот на труд вработените во Агенцијата со статус на административни службеници имаат додаток на плата во износ од 30 % од основната плата. 
(3) Вредноста на бодот за платите на административните службеници во Агенцијата се утврдува секоја година со одлука на директорот на Агенцијата која се донесува во рок од 10 дена од денот на донесувањето на Буџетот на Република Северна Македонија, чиј составен дел е Буџетот на Агенцијата, а во рамките на предвидениот буџет и врз основа на вкупниот број на вработени распоредени по соодветните нивоа за тековната година, како и специфичната природа на работните задачи и посебностите на извршувањето на специфичните должности и овластувања.
(4) Вредноста на бодот од ставот (3) на овој член се зголемува до 20% од вредноста на бодот за пресметување на платите на административните службеници утврдена од Владата на Република Северна Македонија според Законот за административни службеници.
(5) Делот на плата за работниот стаж на административните службеници се вреднува во износ од 0,5% од збирот на минималната плата, делот на плата за степен на образование и делот на плата за ниво за секоја започната година работен стаж, а најмногу до 20%.
(6) Вработените во Агенцијата добиваат парични награди и бонуси според постигнатите исклучителни резултати во работењето.
(7) Системот на наградување на вработените во Агенцијата од ставот (6) на овој член поблиску го пропишува директорот на Агенцијата.“
Член 27
По членот 77 се додаваат два нови члена 77-а и 77-б кои гласат:
„Самостојно извршување на работните задачи и овластувања
Член 77-а
Административните службеници и другите вработени во Агенцијата не можат да бидат избрани за да учествуваат во работата на изборните органи за организирање и спроведување на изборна постапка, односно попис на населението во Република Северна Македонија, како и во други тела и органи со кои може да се наруши нивното самостојно и непристрасно извршување на работните задачи и овластувања, како и при спроведувањето на супервизија согласно со закон и прописите донесени врз основа на тој закон.
Применливост
Член 77-б
Во однос на дисциплинската и материјалната одговорност, како и престанувањето на работниот однос на административните службеници и другите вработени во Агенцијата соодветно се применуваат прописите за административните службеници, прописите за вработените во јавниот сектор и општите прописи за работните односи.“
Член 28
Во членот 79 во ставот (4) по зборот „обука“ се додава зборот „стимулирање“.
Член 29
Членот 80 се менува и гласи:
„(1) Агенцијата самостојно ги утврдува финансиските средства потребни за тековно работење и за функционирање на Агенцијата, согласно со утврдените стратешки цели и приоритети на Агенцијата.
(2) Агенцијата предлог пресметката за буџетот ја доставува до Министерството за финансии со кое го усогласува разделот на Буџетот на Република Северна Македонија наменет за Агенцијата, а доколку не се постигне согласност, Агенцијата изготвува извештај и го доставува до Владата на Република Северна Македонија.
(2) На седница на Владата на Република Северна Македонија на која се расправа за утврдување на предлог пресметката за буџетот на Агенцијата, задолжително присуствува директорот на Агенцијата.
(3) Во работните тела на Собранието на Република Северна Македонија кога се разгледува Предлог Буџетот на Република Северна Македонија во делот на средства за Агенцијата од Буџетот на Република Северна Македонија, задолжително присуствува директорот на Агенцијата и може да предложи амандмани на овластениот предлагач.
(4) На седницата на Собранието на Република Северна Македонија на која се расправа за Буџетот на Република Северна Македонија задолжително присуствува директорот на Агенцијата, кој ја образложува предлог пресметката на Буџетот наменет за Агенцијата. Собранието на Република Северна Македонија посебно гласа за разделот на Буџетот на Република Северна Македонија наменет за Агенцијата.
(5) Агенцијата самостојно одлучува за користењето, распределбата, намената и прераспределбите на средствата обезбедени во разделот на Буџетот на Република Северна Македонија наменет за Агенцијата согласно со закон.
(6) Во постапката на подготвување или во постапката на изменување и дополнување на Буџетот на Република Северна Македонија, средствата во Буџетот на Агенцијата не може да се намалуваат без согласност на Агенцијата.“
Член 30
Во членот 82 зборовите „посебен закон“ се заменуваат со зборовите ,,прописите за слободен пристап до информации од јавен карактер“.
Член 31
Во членот 83 ставот (2) се менува и гласи:
„Во случај на системска и обемна обработка на матичниот број на граѓанинот според алинеја 1 став (1) на овој член, контролорот е должен претходно да спроведе проценка на природата, обемот, контекстот и целите на обработката на лични податоци според одредбите на членот 39 од овој закон.“
Ставовите (4) и (5) се бришат.
Ставот (6) станува став (4).
Член 32
Членот 84 се брише.
Член 33
По членот 87 се додаваат два нови члена 87-а и 87-б кои гласат:
„Обработка на лични податоци од страна на судовите
Член 87-а
Одредбите на овој закон нема да се применуваат врз обработката на личните податоци што се врши од страна на судовите кога постапуваат во рамките на нивните надлежности при водењето на постапките согласно закон.
Обработка во контекст на развојот и работењето на вештачка интелигенција
Член 87-б
(1) Кога обработката на лични податоци е неопходна за интересите на контролорот во контекст на развојот и работењето на систем за вештачка интелигенција или на модел на вештачка интелигенција, таквата обработка, може да се врши врз основа на легитимен интерес во смисла на член 10 став (1) алинеја 6 од овој закон, освен кога со закон изречно се бара согласност од субјектот на личните податоци и кога таквите интереси не преовладуваат над интересите или основните права и слободи на субјектот на личните податоци коишто бараат заштита на личните податоци, особено кога субјектот на личните податоци е дете.
(2) Секоја обработка од ставот (1) на овој член подлежи на примена на соодветни организациски и технички мерки и заштитни мерки за правата и слободите на субјектот на лични податоци, како што се обезбедување почитување на начелото на минимален обем на податоци во фазата на избор на извори, како и при обучувањето и тестирањето на системот за вештачка интелигенција или моделот на вештачка интелигенција, заради заштита од неовластено откривање на преостанатите зачувани податоци во системот или моделот на вештачка интелигенција, а со цел обезбедување зголемена транспарентност кон субјектите на лични податоци, како и обезбедување на безусловно право на приговор на субјектите на личните податоци во однос на обработката на нивните лични податоци.“
Член 34
Во членот 89 ставот (2) се менува и гласи: 
„Одредбите од овој закон не се применуваат на системот за вршење на видео надзор поставен од страна на физички лица во едностанбени објекти.“

Член 35
Во насловот и во членот 91 зборовите „едностанбени и“, односно „едностанбените и“ се бришат.
Член 36
Насловот пред членот 93 се менува и гласи: „Барање за вршење на супервизија во однос на обработката на лични податоци преку вршење на видео надзор“.
Во членот 93 во ставот (1) зборовите „барање за утврдување на повреда на правото на заштита на личните податоци кое се однесува на обработка на лични податоци преку вршење на видео надзор“ се заменуваат со зборовите „барање за вршење на супервизија во однос на обработката на лични податоци преку системот за вршење на видео надзор“, а зборовите „едностанбени или“ се бришат.
Член 37
Во членот 97 во ставот (2) зборовите „постапката“ се заменуваат со зборовите ,,преземените дејствија и активности по однос на барањето од ставот (1) на овој член“.
Во ставот (3) зборовите „и содржината“ се бришат.
По ставот (3) се додава нов став (4) кој гласи:
„(4) Во барањето од ставот (1) на овој член се содржани следните лични податоци: име и презиме, адреса на живеење, контакт телефон и електронска пошта.“
Ставот (4) станува став (5).
Ставот (5) се брише.
Член 38
Во членот 102 во ставот (4) точката на крајот на реченицата се брише и се додаваат зборовите кои гласат: „кои имаат додаток на плата во износ од 30 % од основната плата заради специфичната природа на работните задачи, обемот на работа, посебностите при извршувањето на специфичните должности и овластувања, постоење на висок ризик, доверливост и прилагодувањето на пазарот на труд“. 
Член 39
[bookmark: _Hlk30075559]Во членот 103 ставот (2) се менува и гласи: 
„Во службената легитимација од ставот (1) на овој член се содржани следните лични податоци: име и презиме и звање на супервизорот.“
По ставот (2) се додаваат два нови става (3) и (4) кои гласат:
„(3) За секое издавање, одземање, заменување, уништување и губење на службената легитимација се води евиденција која ги содржи следните лични податоци: име и презиме и звање на супервизорот, како и регистарски број на легитимацијата. Податоците од оваа евиденција се чуваат три години сметано од денот на престанување на својството на супервизор.
(4) Формата на службената легитимација од ставот (1) на овој член, начинот на издавање и одземање, како и начинот на водење на евиденцијата од ставот (3) на овој член се пропишуваат од директорот на Агенцијата.“
Член 40
Во членот 104 ставот (3) се менува и гласи:
,,Вонредната супервизија по правило е ненајавена супервизија и се врши во случај на нарушување на безбедноста на личните податоци според одредбите од членовите 37 и 38 од овој закон, во случај на поднесено барање согласно со одредбите од членот 93 од овој закон, по службена должност или во случај на поднесено барање или сомневање на супервизорот за повреди на одредбите од овој закон.“
По ставот (7) се додава нов став (8) кој гласи:
„(8) Во евиденцијата за извршените супервизии се содржани следните лични податоци: име и презиме и звање на супервизорот, име и презиме и адреса на живеење за контролорот, обработувачот или подносителот на барањето/иницијативата. Податоците од оваа евиденција се чуваат 10 години сметано од денот на правосилноста на решението.“
Член 41
Во членот 111 во ставот (1) по точката 16) се додава нова точка 17) која гласи:
,,17) не воспостави евиденција на авторизираниот пристап според одредбите на членот 36-а од овој закон;“.
Точките од 18) до 25) стануваат точки од 19) до 26).
Точката 26) се брише.
Член 42
Во членот 112 став (1) во точката 3) зборовите „едностанбени и“ се бришат.
Член 43
Во членот 118 ставот (5) се менува и гласи:
,,Податоците од Централниот регистар на збирки на лични податоци кој е воспоставен со Законот за заштита на личните податоци („Службен весник на Република Македонија“ бр. 7/05, 103/08, 124/10, 135/11, 43/14, 153/15, 99/16 и 64/18) и податоците од Евиденцијата на збирки на лични податоци со висок ризик се чуваат трајно согласно прописите за архивски материјал.“ 
Член 44
По членот 121 се додава нов член 121 -а кој гласи:
„Преоден режим за прекршоците
Член 121-а
(1) Одредбите од член 66 став (2) точка (з) и членовите 114 и 115 од Законот за заштита на личните податоци („Службен весник на Република Северна Македонија“ бр. 42/20, 294/21 и 101/25) ќе започнат да се применуваат со пристапувањето на Република Северна Македонија во Европската унија.
(2) До пристапување на Република Северна Македонија во Европската унија, за прекршоците определени во членовите 110, 111 и 112 од Законот за заштита на личните податоци („Службен весник на Република Северна Македонија“ бр. 42/20, 294/21 и 101/25) прекршочна постапка води и прекршочна санкција изрекува надлежниот суд.
(3) Предметите по започнатите прекршочните постапки пред денот на влегувањето во сила на овој закон, ќе се предадат и ќе продолжат пред надлежниот суд.“
Член 45
Започнатите постапки за пренос на личните податоци пред денот на влегувањето во сила на овој закон, ќе се довршат согласно одредбите од Законот за заштита на личните податоци („Службен весник на Република Северна Македонија“ бр. 42/20, 294/21 и 101/25) и прописите донесени врз основа на тој закон, доколку тие се поповолни за контролорот, односно обработувачот.
Член 46
Агенцијата ќе го усогласи своето работење во согласност со одредбите од овој закон во рок од 12 месеци од денот на влегувањето во сила на овој закон.

Член 47
Подзаконските акти предвидени со овој закон, директорот на Агенцијата ќе ги донесе во рок од 12 месеци од денот на влегувањето во сила на овој закон.
Член 48
Овој закон влегува во сила осмиот ден од денот на објавувањето во „Службен весник на Република Северна Македонија.“

